
Ni taqß bßen u Pablo itzii

1  1 Ineß in Pablo. As in apóstol 
tetz u Jesucristo, tan echeß 

uvaß nisaß u Tiixheß. As in tukß 
u qitzßin qatzikeß u Timoteo ni 
aqßon bßen u ußujeß sete, jankßal 
ex uvaß ex itenam Tiixh uveß 
echen tu u tenam uvaß Corinto 
tukß ex uvaß echen ex tu u Acaya 
skajayil.
2 Aß u Kubßaal Tiixheß tukß u 
Kubßaal Jesucristo la aqßon 
vibßaßnileß setißaj tiß uvaß bßaßn 
etatineß sevatzaj.

Ni tal u Pablo tiß unqßa 
kßaxkßo uvaß nipalebße

3 Qoksataj iqßii u Kubßaal 
Tiixheß, viBßaal u Jesucristo, tan 
Aakeß ni txumun kuvatz. As 
yeß niyaß Aak tiß iyakßinsat u 
qaanxelaleß.
4 As tul nu kupalebße unqßa 
kßaxkßoeß, as niyakßinsa Aak 
u qaanxelaleß, aqßal uvaß la 
kuyakßinsa u taanxelal unqßa 
qitzßin qatzikeß tul la ipalebße u 
kßaxkßoeß. As kam chit iyakßinsat 

Aak u qaanxelaleß, as echat chit 
kuyakßinsat taanxelal unqßa 
qitzßin qatzikeß uveß ni palebßen 
unqßa kßaxkßoeß.
5 As kßuxh nimal unqßa 
kßaxkßoeß nu kupalebße echeß 
uvaß kat ipalebße u Cristo, as 
nimal vibßaßnil u Cristo nibßan 
sqiß unpajte tiß iyakßinsal u 
qaanxelaleß.
6 As tul nu kupalebße unqßa 
kßaxkßoeß, as setißeß la txakonkat. 
As aßeß la yakßinsan vetaanxelaleß. 
As tul niyakßinsa Aak u 
qaanxelaleß, as tiß iyakßinsal 
etaanxelal nibßankat Aak, tan aß 
nisaß Aak uvaß la iloch ex Aak tiß 
ekuyat unqßa kßaxkßoeß echeß uveß 
nu kubßaneß.
7 As yeß la kaßkabßin qaama 
setiß, tan ootzimal sqaßn uvaß 
nekuy unqßa kßaxkßoeß uvaß 
nepalebße echeß nu kubßaneß tul 
nu kupalebße unqßa kßaxkßoeß. 
As niyakßin vetaanxelaleß echeß 
iyakßin u qaanxelaleß.

8 As aß ni qaleß, vitzßin vatzik, 
uvaß la etootzi kam unqßa 
kßaxkßoeß uveß kat kupalebße 

Ikaßv ußuj
uvaß itzßibßa bßen

u Pablo

te unqßa aa Corinto
uvaß ni niman u Jesús

tu u Asia, tan tii chit unqßa 
kßaxkßoeß uveß kat kupalebße. 
As kat qitzßa veßteß uvaß yeß la 
olebß veßt oß tiß kukuyat unqßa 
kßaxkßoeß. As kat qal jeß sqe uvaß 
kamal la kam veßt oß uvaß nik 
qaleß.
9 As ech veßt oßeß echeß umaj 
uxhchil uvaß ni talax ikameß 
uvaß nik qal jeß sqe, aqßal uvaß 
yeß la kukßujbßaß jeß kukßußl tiß u 
kutxumbßaleß. Pet la kukßujbßaß 
kukßußl tiß u Tiixheß, uvaß ni ulsan 
taama unqßa kamnajeß.
10 As Aakeß kat qßalpun veßt oß 
vatz unqßa kßaxkßoeß. As kßujleßl 
kukßußl tiß Aak uvaß la ikol oß Aak 
vatz u kamchileß,
11 asoj la eloch oß tiß enachat 
Tiixh sqiß. As nimal ex la oksan 
veßt iqßii Aak tiß etaqßat taßntiixh 
te Aak tul uvaß la etabßi uvaß 
kat iloch veßt oß Aak vatz unqßa 
kßaxkßoeß, tan tiß uvaß nenach 
Tiixh sqiß.

Ni tal u Pablo uvaß kam stiß 
yeß kat bßen tu u Corinto

12 As nu kutxuqßtxuneß, tan 
ootzimal sqaßn uvaß yeßl umaj 
vaßlexh kat kubßan tiß unqßa 
tenameß, katil uvaß kat palkat oß. 
As echat kat kubßana tul kat pal 
oß sexoßl, tan jik chit kutxumbßal 
kat kubßana, tan Tiixh kat aqßon 
u kutxumbßaleß. As jit tukß unqßa 
vatz txßavaßilla txumbßaleß kat 
kubßankat unqßa jikla txumbßaleß 
sexoßl. Pet tukß vibßaßnil u Tiixheß 
kat kubßankat.
13 As jankßal unqßa yoleß uvaß 
nu kutzßibßa bßen sete, as la 
uch esikßletaß. As la etootzi veßt 
skajayil. As aß ni valeß

14 uvaß kam chit etootzit unbßiil 
u kutxumbßaleß uvaß kat kubßan 
sexoßl, as echat etootzit veßteß 
uvaß techal la txuqßtxun veßt ex 
sqiß echeß oß, tan la txuqßtxun 
veßt oß setiß tu u qßiieß uvaß la ul u 
Kubßaal Jesús unpajte.

15 As kßujleßl chit unkßußl tiß uvaß 
ech la ibßaneß. Estißeß uvaß kat val 
veßt voon sexoßl tikaßpa, aqßal uvaß 
la chiibß veßt ex sviß. As la chiibß 
veßt oß tiß tilat tibß kuvatz unpajte,
16 tan kat vitzßa uvaß la pal vil ex 
tul la bßen in tu u Macedonia. As 
la qßaavik tzan in sexoßl unpajte 
uvaß nik valeß, aqßal uvaß la eloch 
in tiß uvaß kam nisaßvit sviß tiß 
unbßen tu u Judea.
17 As moj tul kat val voon sexoßl 
as yeß kat uch unbßeneß, as kamal 
netaleß uvaß yeß kat vitzßa sbßaßn tiß 
valat unbßeneß. ¿As moj netitzßa 
sviß uvaß vatz txßavaßilla txumbßal 
kuxh vuntxumbßaleß echeß nibßan 
unqßa tenameß? ¿As moj netitzßa 
uvaß kat kuxh vala uvaß la bßen 
in? chßin kat vala. As kat val veßt 
unpajte, ¿uvaß yeßl in la bßen in? 
¡As nisotz ekßußleß bßa!
18 Tan jitßeßch kutxumbßaleß nu 
kubßaneß, as jik chiteß u yoleß uveß 
ni qal sete. As la pal ex stuul uvaß 
jik chiteß u Tiixheß as jik chiteß u 
yoleß uvaß ni qal sete unpajte. As 
jit aß ni qaleß uvaß an chiteß chaj oß 
bßaxa, as la qal veßteß uvaß yeßle 
chaj oß unpajte.
19 As u Jesucristo, viKßaol u 
Tiixheß, uvaß ni qal isuuchil sete, 
in tukß u Silvano tukß u Timoteo, 
as jik chiteß viyol Aakeß. As 
jitßeßch iyolon Aakeß uvaß «kano», 
chaj Aak bßaxa, as «yeßle» la 
ibßaneß, chaj veßt Aak unpajte. 

Pet ni chit ibßan Aak kam uvaß ni 
tal Aak.
20 As jankßal unqßa veeß alel kan 
sqiß taßn u Tiixheß uvaß la taqß 
Aak sqe, as ni chit ibßan Aak taßn 
u Jesucristoeß. As estißeß ni qaleß 
uvaß an chiteß, chßoß ni qaleß tiß 
qoksat iqßii u Tiixheß.
21 As an chit u Tiixheß ni 
yakßinsan u kßujlebßal kukßußleß 
setukß tiß u Cristo. As Aakeß kat 
bßanon bßaßnil sqe.
22 As kat toksa veßt Aak qexhlal 
uvaß oß veßt tetz Aak, tan kat 
toksa veßt Aak u Tiixhla Espíritu 
tu u qaanxelaleß, texhlal tetz uvaß 
la chit ibßan Aak jankßal uvaß alel 
kan taßn Aak uvaß la ibßan Aak 
sqiß.

23 As aß u Tiixheß ootzin tetz 
uvaß kam stiß yeß kat oon veßt in 
sexoßl unpajte, tan tiß uvaß yeß la 
bßen untxumunsa etaama. As 
estißeß yeß kat oon in tu u Corinto.
24 As jit aß ni valeß uvaß oß la alon 
sete kam la ebßaneß tul nimamal 
u Tiixheß setaßn. Pet aß ni valeß 
uvaß la kuloch ex tiß uvaß la chiibß 
ex sevatzaj, tan ootzimal svaßn 
uvaß kßujleßl chit ekßußl tiß Aak.

2  1 Estißeß kat val veßt jeß sve 
uvaß yeß la bßen untxumunsa 

vetaanxelaleß tul la oon in sexoßl 
unpajte.
2 Tan asoj la kuxh bßen 
untxumunsa ex, ¿as abßil qßi la 
chiibßisan veßt in? Tan aß ni valeß 
uvaß ex la chiibßisan in.
3 As tul kat untzßibßa bßen u ußujeß 
sete bßaxa, as tii unbßiil unqßa 
yoleß uvaß kat val sete, tan aß kat 
vala uvaß la ejalpu vetxumbßaleß. 
As yeß la etxumunsa vaama 
tul la oon in sexoßl, tan exeß la 

chiibßisan in uveß nik valeß. As 
kßujlik chit unkßußl setiß tiß uvaß 
eela kuchiibß skukajayil la 
ibßaneß.
4 As tul uvaß kat untzßibßa bßen 
u bßaxa ußujeß sete, as tukß chit 
txumußm tukß chit oqßel kat 
untzßibßa bßen tan yeß vootzalike 
moj bßaßn la bßen sete moj yeßle. 
As tiß koj etxumunsaleß kat 
untzßibßakat bßen u yoleß sete, pet 
tiß uvaß la etootzi uvaß xoßn chit 
veßt ex sve.

Nisotzsa u Pablo
ipaav u uxhchileß 

uveß ni bßanon u vaßlexheß ste
5 As echeß u uxhchileß uvaß kat 

txumunsan in as jit kuxh ineß 
kat itxumunsa in, pet at ex kat 
txumun ex staßn unpajte. As jit 
aß ni valeß uvaß la bßanchu umaj 
vaßlexh ste.
6 Pet kat kuxh ibßanlu veßteß kam 
uvaß kat ebßan te u uxhchileß tiß 
ijikbßaßl vitxumbßaleß, tan nimal 
ex uvaß kat ikßul tibß eyol tiß u 
kßaxkßoeß uvaß kat ebßan ste.
7 Pet aal la esotzsa veßt ipaav 
cheel. As la eyakßinsa taama, 
aqßal uvaß yeß la yan veßt u 
taanxelaleß taßn txumußm.
8 Estißeß ni val veßt sete uvaß la 
ekßuch u bßaßneß te u uxhchileß 
unpajte, aqßal uvaß la bßen ste 
uvaß xoßn chit veßt sete.
9 As estißeß uvaß kat untzßibßa bßen 
u ußujeß sete bßaxa, tan aß ni valeß 
uvaß la vootzi ma la enima unqßa 
yoleß uvaß ni val sete moj yeßle.
10 Tan abßil uvaß la esotzsa 
ipaav tiß umaj vaßlexh uvaß kat 
ibßan sexoßl, as la unsotzsa 
ipaav unpajte. Asoj an chittuß 

a 2.13 Kat oon veßt u Tito kßatz u Pablo tu u Macedonia. As bßaßn veßt u yoleß uvaß bßex 
tal u Tito te u Pablo tiß unqßa aa Corinto. As bßex tal veßt u Tito te u Pablo tiß uvaß kat 
nimal viyol u Pablo taßn unqßa aa Corinto. Estißeß nitxuqßtxun veßt u Pablo tul itzßibßat 
Ikaßv u ußujeß te unqßa aa Corinto 2.14-17. As at kaßt unqßa yol tu u capítulo 7.5-16 uvaß 
kat tal u Pablo tiß u Tito.

uvaß kat ibßan u uxhchileß umaj 
vaßlexh, as vatz u Jesucristo 
la unsotzsakat ipaav. Pet tiß 
elochpeß sekajayil nunbßankat,
11 aqßal uvaß yeß la olebß 
u Satanás tiß iyansat u 
kutxumbßaleß, tan at sukukßußl 
uvaß nichuk u Satanás txumbßal 
sqiß.

Ni tal u Pablo 
uvaß nik ixaan taama 

tul atik tu u Troas
12 As tul kat oon veßt in tu u 

tenam uvaß Troas tiß unpaxsat u 
bßaßnla yoleß tiß u Cristoeß, as kat 
vil veßteß uvaß aß u Kubßaal Tiixheß 
kat bßanon uvaß nik isaß unqßa 
tenameß tabßil u bßaßnla yoleß uvaß 
nik valeß.
13 As nikat ixaan veßt vaama tul 
atik in tzitziß, tan yeßl u qitzßin 
qatzikeß nik tuleß uvaß Tito. Estißeß 
uveß kat vaqß veßt kan unqßa 
uxhchileß tu u Troas. As kat 
bßen veßt in tu u Macedonia tiß 
unkßulat vibß tukß u Tito. a

Ni taqß u Pablo taßntiixh te u 
Tiixheß tiß u bßaßnla yoleß uvaß 
nipaxsal tulaj unqßa tenameß
14 As ni vaqß taßntiixh te 

u Tiixheß, tan tukß vibßaßnil 
u Cristoeß, as bßaßn ni qelkat 
staßn. As nitxakonsa oß Aak tiß 
ipaxsal u bßaßnla yoleß tulaj unqßa 
tenameß. As tul nu kupaxsa u 
bßaßnla yoleß xoßl unqßa tenameß 

tiß uvaß la tootzi unqßa tenameß u 
bßaßnla yoleß, as ech chiteß echeß 
txßumtxßulla tzßakabßal,
15 tan vatz u Tiixheß as ech oßeß 
echeß txßumtxßulla tzßakabßal tul 
nu kupaxsa u bßaßnla yoleß tiß u 
Cristoeß xoßl unqßa tenameß uvaß 
ni niman, as tukß xoßl unqßa 
tenameß uveß yeß ni niman.
16 As vatz unqßa tenameß uvaß 
yeß ni niman, as ech kupaxsat 
u bßaßnla yoleß svatz echeß umaj 
kam uvaß vaßl ixeval. As yeßl 
itiichajil unqßa tenameß kßatz u 
Tiixheß la ibßaneß, tan yeß ninima 
u bßaßnla yoleß. Pet ech koj unqßa 
tenameß uvaß ni niman, tan ech 
kupaxsat u bßaßnla yoleß svatz 
echeß txßumtxßulla tzßakabßal, tan 
at itiichajil unqßa tenameß kßatz 
u Tiixheß staßn. As ech nibßaneß 
tul nipaxsal u bßaßnla yoleß tiß u 
Cristoeß tulaj unqßa tenameß. As 
yeßxh jankßal unqßa uxhchileß 
uvaß aqßel ste tiß uvaß la ipaxsa 
u bßaßnla yoleß. Pet ech koj oß, 
tan aqßel sqe uvaß la kupaxsa u 
bßaßnla yoleß,
17 tan jitßeßch kupaxsat u bßaßnla 
yoleß echeß uveß nibßan unjoltu 
unqßa uxhchileß uvaß aß kuxh ni 
titzßa itxßakat ipuaj tiß ipaxsal 
viyol u Tiixheß. Pet jik chit 
ni qal isuuchil u yoleß vatz u 
Tiixheß, tan Aakeß kat chajon oß 
tiß kupaxsataß. As tiß uvaß at veßt 
ok oß kßatz u Cristo, as estißeß nu 
kupaxsa u bßaßnla yoleß tiß Aak.

Aß u Jesús kat kßujbßaßn 
kan u Pablo tiß talax 

isuuchil u akß tzaqßiteß

3  1 Pet jit tiß uvaß la ekßul oß 
ni qalkat unqßa yoleß sete 

unpajte. As jit tzßajinal la qeqßo 
tzan umaj ußuj tiß uvaß la ekßul 
oß echeß uveß nibßan unkaßt unqßa 
uxhchileß. As mitaßn la kujaj 
umaj ußuj sete tiß uvaß la kßulpu 
veßt oß xoßl joltu unqßa tenameß.
2 As bßenameen ni qulsa ex 
sukukßußl, tan ech u bßaßneß uvaß 
nebßan sevatzaj echeß umaj ußuj 
uvaß la sikßleli taßn unjoltu unqßa 
tenameß tiß tootzitaß uvaß jik chit 
chusel ex tiß u bßaßnla yoleß tiß u 
Cristoeß.
3 As ootzimal ex taßn unqßa 
tenameß uvaß nimamal u Cristoeß 
setaßn echeß uvaß kat bßex qal 
sete. As jitßeßch exeß echeß u 
tzßibßeß uvaß tzßibßamal vatz u 
lepkin kßubßeß moj vatz u ußujeß. 
Pet la til ex unqßa tenameß 
uvaß atoßk u bßaßnla yoleß tu 
vetaanxelaleß taßn u Tiixhla 
Espíritu uvaß aqßel sete taßn u 
islich Tiixheß.

4 As yeß nu kuxoßveß tiß qalat 
unqßa yoleß setiß, tan kßujleßl chit 
kukßußl tiß u Tiixheß taßn u Cristo.
5 As yeß ni qaleß uvaß la olebß oß 
skujunal tiß ipaxsal u bßaßnla 
yoleß tiß u Cristo xoßl unqßa 
tenameß. Pet aß u Tiixheß ni aqßon 
kutxumbßal stiß.
6 As Aakeß kat aqßon kutxumbßal 
tiß qalat isuuchil u akß tzaqßiteß 
tiß u Cristo. As jit u tzaqßiteß ni 
qal isuuchil uvaß tzßibßamal kan 
vatz u lepkin kßubßeß. Pet tiß u 
akß txumbßaleß as tiß u Tiixhla 

Espíritu ni qalkat, tan yeß la 
ibßaneß uvaß at kutiichajil kßatz 
u Tiixheß taßn u tzaqßiteß uvaß 
tzßibßamal kan vatz u kßubßeß. Pet 
ech koj u Tiixhla Espíritu, tan at 
kutiichajil kßatz u Tiixheß staßn.

7 As u tzaqßiteß uvaß tzßibßamalik 
kan vatz u kßubßeß, uvaß nik eqßon 
unqßa tenameß tu u kamchileß, as 
teqßo veßt taama unqßa tenameß 
stiß. As yeß nik itxßak unqßa 
tenameß isajit vilitzßkabßan 
vivatz u Moisés, as kßuxh qßoon 
kuxh nikat ipal veßt ilitzßkabßan 
vivatzeß.
8 Pet nim talcheß u akß tzaqßiteß 
tiß u tzaqßiteß uvaß tzßibßamal kan 
vatz u kßubßeß. As ni tok u Tiixhla 
Espíritu tu u qaanxelaleß taßn u 
akß tzaqßiteß.
9 As u bßaxa tzaqßiteß, as nik 
toksal iqßii, kßuxh yeß kat ok oß 
jikla aamail staßn, tan tiß uvaß yeß 
ni qolebßeß tiß kunimataß. ¿As aß 
kol yeß nibßan u akß tzaqßiteß qßa? 
Tan xoßvebßal talcheß tiß u bßaxa 
tzaqßiteß, tan aßeß ni oksan oß jikla 
aamail vatz u Tiixheß.
10 As kßuxh nik toksal iqßii u 
tzaqßiteß uvaß tzßibßamal kan vatz 
u kßubßeß, as tul kat ilpu vibßaßnil 
u akß tzaqßiteß, as kat el veßt iqßii 
u bßaxa tzaqßiteß.
11 As kßuxh nik tosal iqßii u bßaxa 
tzaqßiteß uvaß kat pal viyakßileß, as 
aal kat ok veßt iqßii u akß tzaqßiteß 
uvaß yeß la pal viyakßileß.

12 As tiß uvaß ootzimal sqaßn 
uvaß at pal viyakßil u akß tzaqßiteß 
tiß u bßaxa tzaqßiteß, as estißeß yeß 
nu kuxoßveß tiß qalat isuuchil u 
yoleß sete.
13 As jitßeßch nu kubßaneß echeß 
uvaß nik ibßan u Moisés tul nik 

toksa aak umaßl u sußt jaqß ivatz, 
tiß uvaß yeß la til unqßa tenameß 
ipal iyakßil ilitzßkabßan vivatzeß.
14 Pet yeß kat pal unqßa tiaal 
Israel stuul. As echat chit cheel, 
tan tul nik isikßlel tu u Oßt 
Testamento uvaß kßujlik kan, as 
yeß nipal unqßa tenameß stuul, 
tan at umaßl u vaaß ni majon 
vitxumbßaleß uvaß echeß u sußteß 
uvaß atik ok jaqß ivatz u Moisés. 
As yeßxhkam eloj. As lanal 
ok veßt unqßa tenameß kßatz u 
Cristoeß, as aßn la pal veßteß stuul.
15 Pet antel kuxh isikßlel 
unqßa yoleß cheel uvaß itzßibßa 
kan u Moisés. Pet yeß nipal 
unqßa tenameß stuul, tan majel 
vitxumbßaleß tiß tootzil isuuchil 
u yoleß echeß u sußteß uvaß nik 
majon ivatz u Moisés vatz unqßa 
tenameß.
16 Pet tul la ikßaxa tibß umaj 
uxhchil tiß tok kßatz u Kubßaal 
Jesús, as aßn la pal veßt u 
uxhchileß tisuuchil u yoleß, tan 
kat el veßt u veeß ni majon 
vitxumbßaleß.
17 As unvatzul kuxh u Kubßaal 
Jesús tukß u Tiixhla Espíritu. As 
abßil at u Tiixhla Espíritu skßatz 
taßn u Kubßaal Jesús, as maßt tel 
chßußl kßatz u bßaxa tzaqßiteß. As 
ninima veßt u akß tzaqßiteß.
18 As jankßal oß uvaß jit majel u 
kutxumbßaleß, as niqoksa veßt 
iqßii u Jesús. As aal nijalpu veßt 
Aak u kutxumbßaleß. As ni taqß 
veßt Aak vitxumbßaleß sqe tiß uvaß 
ech veßt u kutxumbßaleß echeß 
vitxumbßal Aakeß. As aß u Kubßaal 
Jesús ni bßanon, uvaß unvatzul 
kuxh veßt Aak tukß u Tiixhla 
Espíritu.

4  1 As estißeß yeß la kaßkabßin 
qaama tiß kupaxsat u bßaßnla 

yoleß sexoßl, tan kat itxum u 
Tiixheß kuvatz. As kat taqß Aak 
u qijleßmeß tiß kupaxsat u bßaßnla 
yoleß.
2 As kat qitzßa uvaß yeß la kubßan 
unqßa vaßlexhla txumbßaleß 
uveß nu kuxh ijutxil ibßancheß 
uveß chßixubßal chit talpeß, tan 
yeßxhebßil nu kumaxtibße. As 
yeßl isuuchil u bßaßnla yoleß nu 
kujalpu vatz u Tiixheß. Pet 
jik chit ni qal isuuchil. As nu 
kukßuch veßt vatz unqßa tenameß 
uveß jik chit u kutxumbßaleß nu 
kubßaneß.
3 Pet asoj at unqßa uxhchileß uvaß 
yeß paloj tu visuuchil u bßaßnla 
yoleß uvaß nu kupaxsa tiß u Cristo, 
as aß uxhchileß uvaß yeßl itiichajil 
ati kßatz u Tiixheß,
4 tan aß u txßißlanajeß uveß ni 
toksa tibß tiixhil vatz u txßavaßeß 
ni sotzsan ikßußl unqßa uxhchileß 
uveß yeß ni niman u Tiixheß. 
Estißeß yeß nipal veßt unqßa 
uxhchileß tu visuuchil u bßaßnla 
yoleß tiß toksal iqßii u Cristo 
uvaß la txijun u taanxelal unqßa 
uxhchileß. As tul unvatzul kuxh 
u Cristo tukß u Kubßaal Tiixheß.
5 As jit oß ni qal qibß uvaß oß 
veBßooqßoleß. Pet aß isuuchil u 
yoleß uveß nu kupaxsa sexoßl uvaß 
aß u Jesucristo u kuBßooqßoleß. 
As ni qoksa qibß lochol etetz tiß 
etootzit isuuchil vibßaßnil Aakeß.
6 As u Tiixheß kat alon uvaß la 
txijun u sajeß tu u toktoeß. As 
Aakeß u txijun tetz u qaanxelaleß, 
aqßal uvaß la pal oß stuul tiß 
qoksat iqßii u Tiixheß uvaß nikßuch 
u Jesucristo sqe.

Ni tal u Pablo 
uvaß kßujleßl chit ikßußl, 

kßuxh nipalebße u kßaxkßoeß
7 As ech qatineß echeß umaj 

tzßaj xhißl uvaß yeß tii ipaxeß, as 
aqßel veßt sqe taßn u Tiixheß tiß 
ipaxsal u bßaßnla yoleß tiß u Cristo 
uvaß ech veßt tatineß echeß umaj 
kam uvaß nim ijaßmil. Estißeß la 
til veßt unqßa tenameß uvaß jit oß 
ni aqßon iyakßil u yoleß. Pet aß u 
Tiixheß ni aqßon iyakßil.
8 As mamaßla kßaxkßo nu 
kupalebße. As yeßl oß nipal 
kukßußl. As kßuxh nixaan qaama 
taßn unqßa kßaxkßoeß, as yeßl u 
kßujlebßal kukßußleß nu kutzßejeß.
9 As nu kutiluleß. As yeßl oß ni 
qelebßel kan. As kßuxh at uxhchil 
ni alon kuyatzßpeß, as yeß ni tolebß 
sqiß.
10 As kßuxh katil kuxh echenkat 
oß, as atoßk oß vatz u kamchileß 
bßenameen, echeß uvaß kat 
ipalebße u Jesús, aqßal uvaß la 
kukßucheß uvaß at veßt ok Aak 
sukukßatz bßenameen, tan isleßl 
Aak sqiß.
11 As jankßal oß uvaß at kutiichajil 
kßatz u Tiixheß, as at veßt ok oß 
vatz u kamchileß sbßenameen, 
tiß uvaß nimamal veßt u Jesús 
sqaßn, aqßal uvaß la ootzili uvaß at 
kutiichajil kßatz u Tiixheß taßn u 
Jesús.
12 As setiß nu kupalebßekat 
kßaxkßo. As bßiit kuxh yeß nu 
kukameß, tiß uvaß la pal ex 
tisuuchil u yoleß tiß vetiichajileß 
kßatz u Tiixheß.

13 As techal la qal isuuchil 
u bßaßnla yoleß, tan ech ni tal 
u qaanxelaleß echeß nik tal u 

taanxelal u tzßibßan tetz u yoleß 
uvaß ech ni tal ileß:

Kßujleßl chit unkßußl tiß u 
Tiixheß,

estißeß uvaß kat val veßt 
u yoleß.

14 As ootzimaleß sqaßn uvaß aß 
u Tiixheß kat ulsan taama u 
Kubßaal Jesús. As echat la ibßan 
Aakeß sqe, tan la tulsa veßt Aak 
qaama unpajte. As la teqßo veßt oß 
Aak setukß tu u veeß atkat Aak.
15 Estißeß ni qal sete, kam kuxh 
unqßa kßaxkßoeß nu kupalebße, as 
tiß elochpeß nu kubßankat. As 
nimal chit ex la oksan iqßii u 
Tiixheß tiß u bßaßnileß uvaß kat 
ibßan Aak sete. As la etoksa 
veßt iqßii Aak tukß unqßa qitzßin 
qatzikeß xoßl joltu unqßa tenameß 
uvaß nipaxsalkat viyol Aakeß.

16 Estißeß uvaß yeß la pal kukßußl 
tiß kupaxsat u bßaßnla yoleß tiß 
u Cristo, tan ootzimal sqaßn 
uvaß kßuxh nipal veßt iyakßil u 
kuchißoleß, as aal niyakßin veßt u 
qaanxelaleß jun qßii.
17 As nu kunacheß uvaß palchimal 
kuxheß unqßa kßaxkßoeß uveß nu 
kupalebße cheel vatz u txßavaßeß. 
As jit tii nu kunacheß, tan an 
chit unqßa kßaxkßoeß la lochon 
oß, tan aßeß la eqßon oß tu u nimla 
bßaßnileß tiß qoksat iqßii u Tiixheß.
18 As yeßl qaama atoßk tiß unqßa 
veeß uvaß naßl vatz u txßavaßeß, 
tan palchimal kuxheß unqßa veeß 
skajayil. Pet ech koj u nimla 
bßaßnileß uvaß yeß naßl, as aßeß atoßk 
qaama stiß, tan yeßl imoxtel ati.

5  1 As ootzimal sqaßn uvaß ech 
kuxh u kuchißoleß echeß umaj 

tabernáculo uvaß la eßpuli. As la 
taqß u Tiixheß umaßt kuchißol tu 

almikaß uvaß yeßl iyaßtebßal echeß 
umaj kabßal uvaß yeß la eßpuli, tan 
jit umaj naj bßanol tetz tukß iqßabß.
2 As aß chit ni tal qaama uvaß 
oora koj la kukßul umaßt u 
kuchißoleß uvaß la aqßpu sqe tul la 
oon oß tu almikaß.
3 As tuk chit eloj oßeß taß tu u 
kuchißoleß u vaaß, as yeßl oßeß taß 
lakoj kaa oß tßosli tan tu kukßul 
umaßt u kuchißoleß uvaß aß u 
Tiixheß tuk aqßon sqe.
4 As tul atil oß tu u kuchißoleß 
uvaß echeß tabernáculo, as nu 
kupalebße kßaxkßo tukß txumußm. 
Pet jit aß ni qaleß uvaß la kam oß 
echeß teesal umaj oßtla oksaßm 
sqiß. Pet aß ni tal qaama uvaß oora 
koj la kukßul umaßt u kuchißoleß 
uvaß echeß umaj akß oksaßm, aqßal 
uvaß la sotz u kuchißoleß uvaß 
echeß lakich pach. As isleßl veßt 
oß la ibßaneß tukß u kuchißoleß uvaß 
akßnale uvaß yeßl veßt imoxtebßal 
ati.
5 As aß u Tiixheß kat cheesan oß 
tiß uvaß ech la kubßaneß. As Aakeß 
kat oksan u Tiixhla Espíritu 
tu u qaanxelaleß kßuchbßal tetz 
uvaß techal tuk ibßan Aak jankßal 
unqßa bßaßnileß uvaß alel kan sqiß 
taßn Aak.

6 Estißeß uvaß kßujleßl chit kukßußl 
tiß u Kubßaal Jesúseß sbßenameen. 
As ootzimal sqaßn uvaß tul atil 
oß tu u kuchißoleß uvaß echeß 
tabernáculo, as yeßl oß oonoj oß 
kßatz Aak.
7 As kßuxh yeßl Aak ni qileß, as 
kßujleßl chit kukßußl tiß Aak.
8 As nu kusaß uvaß la qaqß kan 
u kuchißoleß vatz u txßavaßeß tiß 
qatin kßatz u Tiixheß, tan tiß uvaß 
kßujleßl chit kukßußl tiß Aak.

9 As kßuxh yeßxnaj qaqßat kan u 
kuchißoleß as moj maßt qaqßat kan, 
as ni qok ilil tiß uvaß la chiibß veßt 
Aak sqiß,
10 tan techal chit la kukßuch qibß 
vatz u Cristoeß tul la ibßan Aak 
kusuuchil kam uvaß kat kubßana 
vatz u txßavaßeß. As kßuxh bßaßn 
as moj vaßlexh kat kubßana, as 
junun oß la kukßul ichßexel uveß 
kat kubßana tul uvaß atiktel oß tu 
kuchißoleß.

Niyolon u Pablo
tiß ipaxsal u bßaßnla yoleß

tiß uvaß yeßl ixoßl 
unqßa uxhchileß tukß u Tiixheß
11 As ootzimal sqaßn uvaß 

xoßvebßal talcheß u Kubßaaleß. As 
estißeß nu kubßeya veßt te unqßa 
tenameß tiß uvaß la inima unqßa 
yoleß uvaß ni qaleß. As kßuxh 
ootzimal veßt u kutxumbßaleß taßn 
Aak uvaß jik chit ni qal isuuchil 
u yoleß, as aß ni qaleß uvaß la koj 
chit pal ex stuul tiß tootzileß.
12 As aß ni qaleß uvaß la txuqßtxun 
ex sqiß, tan yeßl oß ni qoksa 
kuqßii sevatz unpajte. Pet aß ni 
qaleß uvaß la chee veßt eyol tiß 
ekßulbßet unqßa uxhchileß uvaß ni 
toksa jeß iqßii tiß unqßa txumbßaleß 
uveß nibßan sevatz. Pet yeß ni 
titzßa uvaß at u vaßlexheß tu u 
taanxelaleß.
13 Pet asoj nu kupaasa iviß tiß 
talax isuuchil u bßaßnla yoleß 
sete, as tiß qoksat iqßii u Tiixheß 
nu kubßankat. Pet asoj jik nu 
kubßaneß, as tiß elochpeß nu 
kubßankat.
14 As kam uvaß nu kubßan sevatz, 
tan tiß uvaß xoßn oß te u Cristo 
nu kubßankat. As ootzimal veßt 

sqaßn uvaß kat kam Aak tiß unqßa 
tenameß skajayil. Estißeß uvaß vatz 
u Tiixheß, as kat ibßan u Jesús 
kuvaatzil skukajayil, tiß kukameß 
vatz u paaveß.
15 As kat kam veßt Aak tiß unqßa 
tenameß skajayil, aqßal uvaß jit 
u kutxumbßaleß la qeqßola tetz, 
jankßal oß uvaß at kutiichajil kßatz 
u Tiixheß. Pet aß veßt vitxumbßal 
u Jesúseß la qeqßola tetz uvaß kat 
kam sqiß. As kat ul taama Aak 
unpajte.

16 Estißeß uvaß jitßeßch ni qitzßa 
cheel tiß umaj uxhchil echeß uvaß 
nik qitzßa bßaxa, tul uvaß yeßxnik 
ok oß kßatz u Cristo, tan aß kuxh 
unqßa vatz txßavaßilla txumbßaleß 
eqßomalik sqaßn. As kßuxh ech 
nik qitzßa tiß u Cristo bßaxa, pet 
ech koj cheel, tan jitßeßch ni 
qitzßa veßteß tiß Aak,
17 tan abßil uvaß at veßt ok 
kßatz u Cristo, as akßnal veßt 
vitxumbßaleß. As kat sotzyu veßt 
vitxumbßaleß uvaß eqßomalik staßn 
sbßaxa. As aß veßt u akß txumbßaleß 
eqßomal staßn cheel.
18 As u akß txumbßaleß uvaß 
eqßomal sqaßn cheel, as aß u 
Tiixheß kat aqßon sqe, tan 
tiß vikamebßal u Cristoeß kat 
ikßujbßaßkat kan u Tiixheß uvaß 
yeßl veßt kuxoßl tukß Aak. As Aakeß 
kat aqßon veßt qijleßm tiß kupaxsat 
u yoleß uvaß kßujbßaßmal kan taßn 
Aak.
19 As aß u yoleß uvaß tiß 
vikamebßal u Cristo, as an kuxh 
u Tiixheß kat bßanon uvaß la uch 
tok unqßa tenameß kßatz Aak. As 
yeßl ixoßl unqßa tenameß tukß Aak 
la ibßaneß. As la uchi uvaß yeßl veßt 
ipaav unqßa tenameß la toksa veßt 

Aak stuul. As Aakeß kat aqßon 
kan sqe tiß uvaß la bßen kupaxsa u 
yoleß, aqßal uvaß la uch tok unqßa 
tenameß kßatz Aak.
20 As oß bßanol ivatz u Cristoeß. 
As tul ni qal u yoleß, as eela kuxh 
stukß uvaß aß u Tiixheß niyoloneß. 
Estißeß tukß vibßii u Cristoeß ni qal 
sete, enimataj u bßaßnla yoleß tiß u 
Cristoeß, tiß uvaß yeßl exoßl tukß u 
Tiixheß la ibßaneß,
21 tan kat ibßan u Tiixheß uvaß 
kßuxh yeßl ipaav u Cristoeß ati, 
as Aakeß kat eqßon u kupaaveß, 
tiß uvaß la toksa veßt oß u Tiixheß 
jikla aamail taßn u Cristoeß, 
jankßal oß uvaß at veßt ok oß kßatz 
Aak.

6  1 Estißeß ni qal sete, oß uvaß 
oß lochonaal kßatz u Tiixheß, 

uvaß yeß la etixva kan vibßaßnil 
Aakeß uvaß kat ibßan Aak setiß,
2 tan ech kat tal kan Aak ileß:

Tul uvaß kat eetzßa veßt in, as 
kat vabßi vayoleß uvaß kat 
aal sve.

As tul uvaß kat ajaj sve uvaß la 
unloch axh, as kat unloch 
axh, tißk Aak.

Estißeß ni qal sete uvaß la etitzßa 
Aak cheel. As cheel at veßt 
vibßaßnil Aakeß setiß tiß isotzsal 
epaav.

3 As yeßl umaj vaßlexh nu 
kubßaneß uvaß la kaßkabßin taama 
unqßa uxhchileß staßn, tiß uvaß yeß 
la eesal iqßii uveß nu kubßaneß tiß 
ipaxsal viyol u Tiixheß.
4 As nu kukßucheß uvaß oß 
lochonaal kßatz u Tiixheß, tan 
kam kuxh unqßa kßaxkßoeß nu 
kupalebße. As yeß nipal kukßußl tiß 
kukuyat unqßa kßaxkßoeß. As ati 
uvaß nixaansan qaama.

5 As kat qßospu veßt oß. Kat oksal 
oß tu u kaarsa. As kat kukuy 
unqßa sikßißmeß uveß nikat ibßan 
unqßa tenameß, tul nik tul iviß sqiß. 
As chajpuul yeß nu kuvat taßn u 
qaqßoneß. As kat kukuy kuvaßy 
unpajte.
6 As jik chit kutxumbßal kat 
kubßana, tan ootzimal vibßaßnil 
u Tiixheß sqaßn. Kat kukuy unqßa 
uxhchileß uvaß kat xeßt sqiß. As 
aß u bßaßneß kat kubßan sexoßl. As 
nu kukßucheß uvaß at u Tiixhla 
Espíritu sukukßatz, tan tukß chit 
qaanxelal nu kuxoßni ex.
7 As jik chit nu kuyoloneß tukß 
viyakßil vibßaßnil u Tiixheß. As tukß 
chit jikla aamail nu kutxakonsa 
viyol u Tiixheß echeß umaj sol 
uvaß bßanel tucheß tiß ikolat tibß 
vatz umaj chßaßo as moj tiß ibßen 
ibßanat chßaßo.
8 As kßuxh ni toksal kuqßii moj 
ni teesal kuqßii, as kßuxh bßaßn 
kuyolbßeleß as moj yeßle, as yeß la 
yaß oß tiß ipaxsal viyol u Tiixheß. As 
kßuxh la alpu sqiß uvaß oß chulin 
yol, as jik chit nu kuyoloneß.
9 As kßuxh ni talpeß uvaß yeß 
ootzimal oß, as tul ootzimal oß 
taßn unqßa uxhchileß. As kßuxh at 
uxhchil ni alon uvaß bßiit kuxh 
yeß nu kukameß, as isleßltel oß. As 
kßuxh nu kukßaxbßisaleß, as yeßl oß 
nu kukameß.
10 As kßuxh nu kutxumuneß, as 
at veßt chiibßichil tu u qaanxelaleß 
sbßenameen. As kßuxh oß meebßaß, 
as nimal unqßa uxhchil ni qal u 
bßaßnla yoleß ste. As ech veßt tatin 
unqßa uxhchileß echeß txßioliqßii 
nibßan taßn unqßa yoleß. As kßuxh 
yeßl qetz ati, as qetzeß vibßaßnil u 
Tiixheß skajayil.

11 As tukß chit qaanxelal kat 
qal isuuchil unqßa yoleß sete, 
vitzßin vatzik, ex aa Corinto. As 
tukß chit qaanxelal kat kuxoßni 
ex.
12 As yeßl ex ni qixva ex. Pet ex 
ni ixvan oß.
13 As ech kuyoloneß sete echeß 
iyolon umaj bßaala te unqßa meßal 
ikßaoleß tiß kujajat bßaßnil sete. 
Ebßantaj bßaßnil sqe. As ayaßloj 
chit ekßußl la exoßni oß echeß uvaß 
nu kubßan sete.

Jit eela itxumbßal 
unqßa niman tetz u Jesús 
tukß unqßa uxhchileß uvaß 

yeß ni niman Aak 
14 As yeß la ibßaneß uvaß 

unvatzul kuxh etxumbßal tukß 
unqßa uxhchileß uvaß yeß ni niman 
u Jesús, tan yeßl tokebßal u jikla 
txumbßaleß kßatz unqßa vaßlexhla 
txumbßaleß uvaß nibßan unqßa 
uxhchileß. As unqßa uxhchileß 
uvaß txijumal u taanxelaleß taßn 
u bßaßneß, as yeß la ibßaneß uvaß la 
ikßul tibß iyol tukß unqßa uxhchileß 
uvaß echen u taanxelaleß tu u 
toktoeß tiß ibßanat u vaßlexheß,
15 tan yeß la uch ikßulat tibß u 
Cristoeß tukß u txßißlanajeß. As 
echat kuxh unqßa niman tetz u 

aa 6.17 Aß isuuchil u yoleß tu yolbßal griego: as at isuuchil junun unqßa yoleß uvaß ech 
ni tal ileß: «Ekanak unqßa veeß alel svaßn uvaß yeß la uch ekanataß.»

Cristoeß tukß unqßa uxhchileß uveß 
yeß ni niman Aak.
16 As yeß la uch qatin kßatz unqßa 
tzeß tiixheß, tan oß tatinbßal u 
islich Tiixheß echeß uvaß ni tal 
Aak, tan ech tal kan Aak ileß:

La jejebß in kßatz vuntenameß. 
As la xaan in xoßl 
vuntenameß.

As ineß viTiixheß. As aßeß 
vuntenameß, tißk Aak.

17 As ech ni tal umaßt u yol ileß:
Estißeß ni val sete: «Elojtaj 

chßußl ex xoßl unqßa 
uxhchileß. As ejetzßtaj el 
etibß skßatz.

As ebßanak unqßa veeß alel 
svaßn uvaß yeß la uch 
ebßanataß. aa

As la unkßul veßt ok ex 
sunkßatz.

 18 As ineß in veBßaaleß;
as exeß ex meßal unkßaol,»
tißk u Tiixheß uvaß nim 

talcheß.

7  1 As la qal sete, vitzßin vatzik 
uvaß xoßn chit ex sve, as 

sqißeß kat talkat kan u Tiixheß 
unqßa yoleß. Estißeß qeesataj qibß 
vatz u vaßlexheß uvaß la yansan u 
kuchißoleß tukß u qaanxelaleß. As 
kuyaßlutaj qibß tiß uvaß jik chit u 
kutxumbßaleß la ibßan vatz Tiixheß 
tiß kuxoßvat Aak.

Nichiibß u Pablo
tiß uvaß kat ijalpu

unqßa aa Corinto vitxumbßaleß
2 As ekßultaj ok oß tukß 

etaanxelal, tan yeßl umaj ex nu 
kubßan vaßlexh sete. As yeßl umaj 

ex nu kuyansa etxumbßal. As yeßl 
ex nu kumaxtibße ex.
3 As echeß in uvaß in Pablo, as 
yeßle uvaß epaav koj nunchukeß 
tul ni val u yoleß sete, tan alel 
chiteß svaßn uvaß xoßn chit ex sve, 
tan unvatzul kuxh veßt in setukß 
tiß u Cristo, kßuxh eela kukameß 
as moj tul isleßl oß.
4 As kßujleßl chit unkßußl setiß. 
As nivoksa veßt unqßii setiß. As 
aal chit niyakßin u vaanxelaleß. 
As kßuxh nu kupalebße unqßa 
kßaxkßoeß setukß, as yeßl iyaßtebßal 
u chiibßichileß tu vaanxelaleß 
setaßn.

5 As tul kat ul veßt in 
tzitzaß tu u Macedonia tukß 
unqßa unmooleß, as yeß kat ißl 
vunchißoleß. As kalabß kuxh 
kßaxkßo kat unpalebße taßn unqßa 
uxhchileß uvaß yeß ni niman u 
Jesús. As nikat ixaan veßt vaama 
setiß unpajte.
6 As aß u Tiixheß uvaß ni 
yakßinsan u qaanxelaleß tul uvaß 
nixaan qaama, as Aakeß kat 
yakßinsan u qaanxelaleß tukß 
unqßa unmooleß tul uvaß kat 
kukßul qibß tukß u Tito.
7 As jit kuxh tiß kukßulat qibß 
tukß u Tito kat yakßinkat qaama. 
Pet tiß uvaß kat ul tal u Tito sqe 
uvaß ayaßl chit ekßußl nesaß etilat 
unvatz unpajte, as kat eyakßinsa 
veßt vaama. As kat tal u Tito 
sve unpajte uvaß vaßlik chit 
etxumuneß tiß unqßa vaßlexheß 
uvaß ni tuch sexoßl. As nik etoksa 
etaama tiß enimat unqßa yoleß 
uvaß kat val sete. As tul kat vabßi 

unqßa yoleß, as aal chit kat chiibß 
veßt in staßn.

8 As tul uvaß kat vabßi uvaß kat 
untxumunsa veßt etaama taßn 
u yoleß uvaß kat untzßibßa bßen 
sete bßaxa, as kat unkßaxa veßteß 
tiß uvaß kat unbßana. Pet ech koj 
cheel, tan yeß nunkßaxa veßteß tiß 
untzßibßat bßen unqßa yoleß sete,
9 tan tul kat esikßle unqßa yoleß, 
as kat txumun ex taßn vepaaveß. 
As kat ekßaxa veßt etibß. Estißeß 
uvaß nuntxuqßtxun veßteß. As jit 
tiß uvaß kat untxumunsa etaama 
taßn unqßa yoleß uvaß kat untzßibßa 
bßen sete. Pet nunchiibßeß tiß uvaß 
kat txumun ex taßn vepaaveß. As 
kat ekßaxa veßt etibß. Estißeß ni 
val sete uvaß jit umaj vaßlexh kat 
unbßan sete tukß vunyoleß,
10 tan tul uvaß kat txumun ex 
taßn vepaaveß echeß uvaß nisaß u 
Tiixheß uvaß la ebßaneß, as aßeß kat 
lochon ex tiß uvaß la ekßaxa etibß 
vatz Aak. As kat isotzsa veßt Aak 
vepaaveß. As yeßl in nuntxumun 
veßteß tiß uvaß kat untxumunsa 
etaama, tan kat ekßaxal veßt etibß 
tiß vepaaveß. As aal nunchiibß stiß 
cheel. Pet ech koj nibßan unqßa 
uxhchileß uvaß vatz txßavaßilla 
txumbßal kuxh vitxumbßaleß, 
tan aß kuxh nitxumeß kam uvaß 
nipalebße taßn vipaaveß. As yeßl 
itiichajil at kßatz u Tiixheß, tan yeß 
nikßaxa tibß tiß vipaaveß.
11 As kat pal ex stuul uvaß kam 
ibßaßnil u txumuneß uvaß kat ibßan 
veßt sete taßn u Tiixheß, tan aal 
kat ok veßt ex ilil tiß elochat in, 
tan kat txumun veßt ex as kat 
chßixvu veßt ex taßn u vaßlexheß 
uveß nik ebßaneß. As kat ejaj veßt 
sotzbßal epaav, as ayaßl chit veßt 

ekßußl nesaß uvaß vatzul veßt oß 
setukß la ibßaneß. Tan kat xoßv veßt 
ex taßn u yoleß uvaß kat untzßibßa 
bßen sete. As kat ekßucha 
uvaß yeßl etaama netoksa tiß u 
vaßlexheß.
12 As la val sete, tul kat untzßibßa 
bßen unqßa yoleß sete, as jit tiß 
unyaat bßen u uxhchileß uveß kat 
bßanon u vaßlexheß. As mitaßn 
tiß unbßanat isuuchil u uxhchileß 
uvaß kat bßanax u vaßlexheß 
ste. Pet vatz u Tiixheß kat 
untzßibßakat bßen unqßa yoleß sete, 
tiß uvaß la pal ex stuul uvaß atoßk 
qaama setiß.

13 As niyakßin veßt qaama, tan 
ni qabßi uvaß nenima veßt unqßa 
yoleß uvaß kat untzßibßa bßen sete. 
As jit kuxh tiß enimat unqßa yoleß 
niyakßinsan qaama. Pet vaßlik 
chit kutxuqßtxun veßteß tul kat 
qil itxuqßtxun veßt u Tito, tan 
kat eyakßinsa taama tul kat oon 
sexoßl.
14 As maßtik valat te u Tito uvaß 
nunchiibß veßt setiß, tan nunkßujbßaß 
unkßußl setiß. As kat ebßana echeß 
uveß kat val te u Tito. As yeßl chuli 
yol nunbßaneß. Pet isuuchil u yoleß 
ni val sbßenameen. As echat kat 
unbßana tul kat val u yoleß setiß te 
u Tito, tan kat bßex til u Tito uvaß 
jik chit u yoleß uvaß kat val te aak 
setiß.
15 As aal chit xoßn veßt ex te u 
Tito tul uvaß ni tulsa ex skßußl, 
tan achaßv ikßulpu aak kat ebßana 
tul kat oon sexoßl. As yeßl iqßii 
aak kat eteesa.
16 As nuntxuqßtxun veßt setiß, 
vitzßin vatzik, tan ootzimal svaßn 
uvaß la uch unkßujbßaßt unkßußl 
setiß.

Ni tal u Pablo isuuchil u yoleß 
tiß u puajeß uvaß nimolpeß

8  1 As la val sete, vitzßin 
vatzik, tiß u bßaßnileß uvaß 

nibßan u Tiixheß xoßl unqßa qitzßin 
qatzikeß uveß ni niman u Jesúseß 
tu unqßa tenameß tu u Macedonia.
2 Tan kßuxh mamaßla kßaxkßo 
nipalebße unqßa qitzßin qatzikeß, 
as kat chiibß veßteß tiß taqßat unqßa 
lochbßaleß. As kßuxh meebßaß 
chittuß, as tul ni taqß veßt u 
lochbßaleß, as eela kuxh stukß uvaß 
nimal ipuaj ati.
3 As la val sete uvaß kat taqß veßt 
unqßa qitzßin qatzikeß jankßal u 
lochbßaleß uvaß kat itxßol taqßataß. 
As jit kuxheß. Pet nimal kat taqß 
veßteß tiß uveß kat uch svatz,
4 tan vaßlik chit ijajat chajaak 
bßaßnil sve tiß uvaß la vaqß tokebßal 
tiß ilochat unqßa qitzßin qatzikeß 
uvaß meebßaß chittuß tu u Judea 
uvaß ni niman u Jesús.
5 As jit kuxh taßn u lochbßaleß kat 
ibßan unqßa qitzßin qatzikeß tu u 
Macedonia uvaß nik qaleß uvaß 
la ibßaneß. Pet bßaxel kat toksa 
taama tiß inimal u Kubßaal Jesús, 
echeß uvaß ni tal u Tiixheß sqe 
uvaß la kubßaneß. As aßn kat inima 
veßt unqßa yoleß uvaß kat qal ste tiß 
u lochbßaleß.
6 Estißeß uvaß kat unjaj bßaßnil te u 
Tito tiß uvaß kam ixeßtisat u Tito 
tiß imolpu u nimla lochbßaleß uvaß 
la aqßpu te unqßa qitzßin qatzikeß, 
as echat itzojpisataß.
7 As at veßt kßujlebßal ekßußl tiß u 
Jesúseß. As netootzi veßt isuuchil 
viyol u Tiixheß. As echat veßt 
eyoloneß. As ayaßl chit ekßußl tiß 
ebßanataß kam uvaß nisaß u Tiixheß 

setiß, as tiß exoßnit oß. Estißeß ni 
qal sete uvaß ayaßloj chit ekßußl 
tiß etaqßat u lochbßaleß tetz unqßa 
qitzßin qatzikeß.

8 As jit bßekßel ex nunbßaneß. 
Pet aß ni valeß uvaß la etootzi 
uvaß ayaßl chit ikßußl unqßa qitzßin 
qatzikeß tiß taqßat u lochbßaleß. 
As aß ni valeß uvaß echat koj la 
ebßaneß. As aßeß kßuchbßal tetz uvaß 
xoßn unqßa qitzßin qatzikeß sete 
uvaß echen tu u Judea.
9 As ootzimal vibßaßnil u Kubßaal 
Jesucristo setaßn, tan Aak ibßaal 
unqßa veeß skajayil. As ech veßt 
Aakeß meebßaß kat ibßana tiß 
kulochpeß, aqßal uvaß nim veßt 
vibßaßnil Aakeß la taqß sqiß. As ech 
veßt qatineß echeß txßioliqßii kat 
ibßana.

10 As tuk val etxumbßal tiß uvaß 
ni vitzßa setiß, tan exeß kat itzßan 
bßaxa umaßx veßt yaabß tiß imolpu 
unqßa lochbßaleß tetz unqßa qitzßin 
qatzikeß. As exeß kat xeßtisan tiß 
imolpeß bßaxa.
11 As la val sete cheel, emoltaj 
veßt unqßa lochbßaleß uvaß kat 
exeßtisa bßaxa. As etaqßtaj jankßoj 
uvaß la uch sevatz. As kam chit 
uvaß kat ok xeß etaama bßaxa tiß 
etaqßataß, as echat la ebßaneß tul 
la etzojpisa,
12 tan jankßal uvaß la uch etaqßataß, 
as la kßulpeß tibßaßnil, asoj ayaßl 
chit ekßußl tul la etaqßeß. Pet yeß la 
etaqßeß, asoj yeßxhkam at sexeß, 
tan yeßxhkam ni tal u Tiixheß uvaß 
techal la qaqßeß, asoj yeßxhkam ati.

13 As jit aß ni valeß uvaß la kaa 
veßt ex meebßaßil tiß elochat unqßa 
qitzßin qatzikeß. Pet aß ni valeß 
uvaß eela veßt ex la ibßan tukß 
unqßa qitzßin qatzikeß.

14 As la txakon unbßooj unqßa 
etetzeß tiß unqßa qitzßin qatzikeß. 
As elochtaj, tan xamtel as jit 
kuxh nim la chee veßt tetz unqßa 
qitzßin qatzikeß. As aßeß la lochon 
veßt ex unpajte. As eela kuxh 
elochat veßt etibß la ebßaneß tukß 
unqßa qitzßin qatzikeß
15 echeß ni tal umaßl u yol uvaß 
tzßibßamal kan:

Yeß kat yaßlan kan unqßa tetz 
unqßa uxhchileß uveß nimal 
kat imola.

As kat tzßaj tetz unqßa 
uxhchileß uveß bßiil kuxh 
kat imola, tißk u yoleß.

16 Estißeß ni vaqß taßntiixh te 
u Tiixheß, tan Aakeß kat oksan 
veßt vitxumbßaleß tu u taanxelal 
u Tito tiß tok ilil setiß echeß uveß 
nunbßaneß.
17 As tul kat qal te u Tito tiß bßen 
tilat ex, as ayaßl chit ikßußl kat 
bßeni, tan kat chee tu u taanxelal 
tiß bßen tilat ex unpajte.
18 As kat unchaj bßen umaßt u 
qitzßin qatzikeß tiß u Tito uvaß 
ootzimal veßt setaßn, as ootzimal 
tu unjoltu unqßa tenameß, tan 
nilochoneß tiß ipaxsal u bßaßnla 
yoleß.
19 As antu unqßa qitzßin qatzikeß 
tulaj unqßa tenameß kat txaaon 
veßt naj tiß ibßen veßt sqiß tul uvaß la 
bßen qaqß unqßa lochbßaleß te unqßa 
qitzßin qatzikeß tu u Jerusalén 
tiß toksal iqßii u Jesúseß. As la 
kukßucheß uvaß ayaßl chit kukßußl tiß 
kulochat unqßa qitzßin qatzikeß.
20 As aß ni valeß uvaß yeßl umaj 
yol la chee sqiß tiß unqßa nimla 
lochbßaleß uveß nimolpeß. As jik 
chit la qil isuuchil tiß iqßajsaleß 
xoßl unqßa qitzßin qatzikeß,

21 tan jit kuxh vatz u Tiixheß la 
kubßankat. Pet sevatz as vatz 
unqßa qitzßin qatzikeß unpajte.

22 As kat unchaj bßen umaßt 
u qitzßin qatzik tiß chajaak uvaß 
ootzimal sqaßn uvaß bßaßn chit 
itxumbßal nibßaneß tiß elochpeß tiß 
inimal viyol u Tiixheß. As ayaßl 
chit ikßußl tiß bßen ilochat ex, tan 
kßujleßl chit ikßußl setiß.
23 As u Tito uvaß la oon sexoßl 
unpajte, as unmool chit vibß 
stukß, tan niloch in tiß ipaxsal u 
bßaßnla yoleß tiß u Cristo. As unqßa 
qitzßin qatzikeß uvaß xekel stiß, as 
aßeß ni bßanon ivatz unqßa qitzßin 
qatzikeß tu unqßa tenameß. As ni 
toksa chajaak iqßii u Cristo tukß 
vitxumbßaleß.
24 Estißeß la val sete, achaßv 
ekßulat unqßa qitzßin qatikeß uveß 
la ooni. As bßaßn etxumbßal la 
ebßaneß tiß exoßnit chajaak, aqßal 
uvaß la tootzi chajaak uvaß an 
chit u yoleß uvaß kat val te 
chajaak setiß tiß uvaß kat chiibß in 
setiß. As ech tootzit unqßa qitzßin 
qatzikeß unpajte uvaß echen tulaj 
unqßa tenameß.

9  1 As jit tzßajinal la untzßibßa 
bßen kaßtoj yol sete tiß imolpu 

unqßa lochbßaleß tetz unqßa qitzßin 
qatzikeß uvaß ni niman u Jesúseß 
tu u Judea,
2 tan ootzimal svaßn uvaß ayaßl 
chit ekßußl tiß etaqßat u lochbßaleß, 
jankßal ex uveß echen ex tu u 
Acaya. As umaßx tzan yaabßeß kat 
xeßt ex tiß emolat u lochbßaleß. 
Estißeß uvaß tukß chit chiibßichil 
ni voksa eqßii vatz unqßa qitzßin 
qatzikeß tzitzaß tu u Macedonia. 
As tul kat tabßi chajaak uvaß ayaßl 
chit ekßußl nebßaneß, as nimal 

chajaak kat ok veßt xeß taama tiß 
ilochon unpajte.
3 Estißeß nunchaj bßen unqßa 
qitzßin qatzikeß sexoßl, aqßal 
uvaß yeß la eesal iqßii unqßa yoleß 
uvaß kat val setiß te unqßa qitzßin 
qatzikeß tu unjoltu unqßa tenameß, 
tan alel veßt te unqßa qitzßin 
qatzikeß svaßn uvaß bßanel veßt 
tuch unqßa lochbßaleß setaßn tul 
uvaß la oon chajaak sexoßl.
4 As yeß nunsaß uvaß tul la oon 
veßt in tukß unqßa aa Macedonia, 
as tul yeßl unqßa lochbßaleß molel 
setaßn. As chßixubßal veßt oß vatz 
chajaak la ibßaneß. As tul kßujleßl 
unkßußl setiß uvaß maßt emolat u 
lochbßaleß.
5 Estißeß kat vitzßa veßteß uvaß 
techal chit la bßaxik bßen unqßa 
qitzßin qatzikeß tiß bßen iqßelut ex, 
as tiß bßen talat sete tiß itzojpisal 
imolpu unqßa lochbßaleß uvaß alel 
veßt setaßn. Tan asoj bßanel veßt 
tuch unqßa lochbßaleß setaßn tul la 
oon oß, as aß la ekßuchkateß uvaß 
ayaßl chit ekßußl tiß etaqßataß. As 
yeß kat ebßan kaßl ekßußl stiß.

6 As tuk vulsa sekßußl uvaß abßil 
uvaß bßiil kuxh iia la tava, as 
unbßiil kuxh ivatz la imoleß. Pet 
abßil uvaß nimal iia la tava, as 
nimal ivatz la imoleß.
7 Estißeß ni val sete uvaß yeß la 
kaßkabßin etaama tiß etaqßat unqßa 
lochbßaleß. As jit yaßlumal ex stiß. 
Pet junun ex la aqßon jankßoj uvaß 
la chee tetaanxelal tiß etaqßataß, 
tan abßil uvaß tukß chit chiibßichil 
la taqß u lochbßaleß, as aßeß nichiibß 
u Tiixheß stiß.
8 As nim talcheß u Tiixheß. As 
yeß la yaß Aak tiß taqßat vibßaßnileß 
setiß, kßuxh kam kuxh la epalebße. 

As yeß la yaß ekßulat vibßaßnil 
Aakeß, tan la chee veßt etetz, 
jankßal uvaß la saßvit setiß. As yeß 
la yaß veßt ex tiß elochoneß,
9 tan ech ni tal u yol ileß uvaß 
tzßibßamal kan:

Abßil uvaß ni niman u Tiixheß, 
as niloch unqßa meebßaßeß.

As yeß nisotzsa Aak skßußl tiß 
u jikeß uveß nibßaneß, tißk u 
yoleß.

10 As u Tiixheß uvaß ni aqßon 
unqßa iiaeß uvaß ni tavaleß tukß 
unqßa echbßubßaleß uvaß ni 
techbßuleß, as Aakeß la aqßon sete 
jankßal uvaß la saßvit setiß. As 
la inaßsa veßt Aak jankßal unqßa 
etetzeß uvaß ati, aqßal uvaß yeß la 
yaß ebßanat u bßaßneß tiß elochoneß.
11 As nimal bßaßnileß la ibßan Aak 
setiß, aqßal uvaß ayaßl chit ekßußl 
la eloch unqßa qitzßin qatzikeß. 
As tul la bßen qaqß u lochbßaleß 
ste, as la taqß veßt unqßa qitzßin 
qatzikeß taßntiixh te u Tiixheß, 
tan tiß uvaß ayaßl chit ekßußl kat 
elocha.
12 As u lochbßaleß uvaß la etaqßeß, 
as aßeß bßaßn vatz u Tiixheß. As 
jit kuxh tiß ilochpu unqßa qitzßin 
qatzikeß tiß uvaß kam nisaßvit 
stiß. Pet nimal taßntiixh la taqß 
veßt chajaak te u Tiixheß tiß u 
lochbßaleß uvaß la ebßaneß.
13 As tul uvaß la ikßul unqßa 
qitzßin qatzikeß u lochbßaleß, as la 
toksa veßt chajaak iqßii u Kubßaal 
Tiixheß tiß uvaß nenima u bßaßnla 
yoleß tiß u Cristo, as tiß uvaß ayaßl 
chit ekßußl tiß elochat chajaak as 
tiß elochat unqßa qitzßin qatzikeß 
skajayil.
14 As tul la inach veßt chajaak 
Tiixh setiß, as ayaßl chit ikßußl 

chajaak la isaß tootzit veßt ex, tiß 
tilat vibßaßnil u Tiixheß uveß aqßel 
veßt sete taßn Aak.
15 ¡Estißeß qaqßtaj taßntiixh te u 
Tiixheß tiß vinimla bßaßnileß! As 
yeßl umaßtoj txumbßal ati uvaß 
kam la qulbße tiß qaqßat taßntiixh 
te Aak tiß u nimla bßaßnileß uvaß 
kat ibßan Aak sqe.

Niyolon u Pablo 
tiß unqßa uxhchileß 

uveß nu kuxh toksa 
tibß apóstolil

10  1 As tukß u mutxkin 
aamaileß tukß u nimla 

bßaßnileß uvaß aqßel sve taßn u 
Cristoeß, as tuk unjaj bßaßnil sete, 
in uvaß in Pablo. Tan at kaßl unqßa 
uxhchil sexoßl uvaß ni alon uvaß 
nunxoßveß tiß unbßeyat sete tul 
uvaß at in sexoßl. Pet tul uvaß yeßl 
in sexoßl, tan tii veßt unyoloneß, 
uveß ni tal unqßa uxhchileß.
2 As nunjaj bßaßnil sete tiß uvaß 
la enima vunyoleß, aqßal uvaß 
jit tii unyoloneß tul uvaß la oon 
in sexoßl. As yeß la xoßv in tiß 
unbßeyat sete, ex uvaß ni alon 
sviß uvaß ech vuntxumbßaleß echeß 
unqßa uxhchileß uvaß eqßomal 
unqßa vatz txßavaßilla txumbßaleß 
staßn. Pet asoj yeß la enima 
vunyoleß, as tii unyoloneß la 
unbßan sete.
3 As kßuxh in vatz txßavaßilla 
aama, as jit unqßa vatz txßavaßilla 
txumbßaleß nuntxakonsa 
tiß untxßakat vibß tukß unqßa 
uxhchileß uvaß yeß ni niman u 
yoleß uvaß ni valeß,
4 tan jit eela unqßa yoleß uvaß ni 
valeß tukß unqßa yoleß uvaß ni tal 
unqßa uxhchileß uvaß eqßomal u 

vatz txßavaßilla txumbßaleß staßn. 
As at iyakßil u yoleß uvaß ni valeß 
taßn u Tiixheß tiß tolebß tiß teesal 
iqßii unqßa vaßlexhla txumbßaleß 
uveß nibßan unqßa uxhchileß.
5 As kam kuxh yolil ni talpeß as 
kam kuxh jeßsaibßil nibßancheß tiß 
uvaß yeß la inima unqßa uxhchileß 
u Tiixheß, uveß ni taleß. Pet ech 
koj u yoleß uveß ni qaleß, tan ni 
tolebß tiß teesal iqßii unqßa yoleß 
uvaß ni tal unqßa uxhchileß tukß 
unqßa jeßsaibßeß. As jankßal unqßa 
vaßlexhla txumbßaleß, as ni qeesa 
iqßii, aqßal uvaß la inima veßt 
unqßa uxhchileß u Cristoeß.
6 As tul la oon oß sexoßl, as la 
qil veßteß moj ni chit enima u 
Cristoeß. As tul uvaß la qootzi 
veßteß uvaß nenima viyol Aakeß, as 
ayaßl chit kukßußl la kubßan veßt 
isuuchil unqßa uxhchileß sexoßl 
uvaß yeß ni niman.

7 As la val sete, etootzitaj 
isuuchil unqßa txumbßaleß uvaß ni 
tuch sexoßl, tan unqßa uxhchileß 
uvaß at sexoßl uvaß ni toksa tibß 
sikßam u Cristoeß, as paloj uveß 
stuul uvaß oß ikßam u Cristoeß 
unpajte.
8 As kßuxh nunpaasa vibß tiß 
voksat jeß unqßii tiß u vijleßmeß, 
as yeßl in nunchßixveß, tan aß u 
Kubßaal Jesúseß kat aqßon veßt 
sve tiß iyakßinsal vetaanxelaleß. 
Pet jit tiß iyansal vetaanxelaleß 
nunbßaneß.
9 As jit exoßvisaleß nunbßaneß tul 
nuntzßibßa bßen unqßa ußujeß sete.
10 As jitßeßch nunbßaneß echeß uvaß 
ni tal unqßa uxhchileß sviß uvaß at 
sexoßl, tan ech ni tal ileß: «Tii chit 
iyolon u Pablo tul uvaß nitzßibßa 
tzan unqßa yoleß tu ußujeß. Pet 

tul uvaß at naj sukuxoßl, as yeßl 
chit itxaßk vitxumbßal najeß tul 
niyoloneß,» taqß unqßa uxhchileß 
ni taleß.
11 Pet la val te unqßa uxhchileß 
uvaß la toozi uvaß kam 
vuntxumbßaleß tul uvaß yeßl 
in at in sexoßl tul nuntzßibßa 
bßen unqßa ußujeß sete, as echat 
vuntxumbßaleß la bßen unbßaneß, 
tul uvaß la oon in sexoßl, tan tii 
unyoloneß la bßen unbßaneß tul la 
oon in.

12 As in tukß unqßa unmooleß, 
as yeß la uch qalataß uvaß eela 
u kutxumbßaleß tukß vitxumbßal 
unqßa uxhchileß uveß ni toksa jeß 
iqßii sexoßl, aqßal uvaß la kßulpu 
veßt setaßn, tan an kuxh unqßa 
uxhchileß ni alon uvaß kam 
vitxumbßaleß la ibßaneß. As ni 
taqß tibß tijleßm svatzaj. As ech 
ikßuchateß uvaß yeßl itxumbßal ati.
13 Pet ech koj oß, tan yeß la 
kupaasa qibß tiß uvaß alel kan 
taßn u Jesús tiß qoksat kuqßii, tan 
aß u Tiixheß kat kßujbßaßn kan oß 
tiß uvaß katil la oonkat oß tukß u 
qijleßmeß. As Aakeß kat alon uvaß 
kat oon oß sexoßl.
14 Estißeß yeßl oß nu kupaasa qibß 
tiß uvaß katil kat ichajkat oß u 
Tiixheß, tan Aakeß kat chajon oß 
tiß qoon sexoßl bßaxa tiß ipaxsal u 
bßaßnla yoleß tiß u Cristoeß.
15 As yeß la kupaasa qibß tiß 
qoksat kuqßii tiß taqßon umaßt 
uxhchil. Pet aß ni qaleß uvaß 
tul la yakßin veßt u kßujlebßal 
ekßußleß, as la eloch oß aqßal uvaß 
latel kupaxsa u bßaßnla yoleß tiß 
u Cristoeß xoßl unjoltu unqßa 
tenameß, echeß uvaß kat kubßan 
sexoßl.

16 As la bßen kupaxsa u bßaßnla 
yoleß tulaj unqßa tenameß uveß jit 
echen sekßatz uvaß yeß oonojkat 
itzibßlal u Cristo. As yeß nu kusaß 
uvaß la kubßaneß echeß uvaß nibßan 
unqßa uxhchileß uvaß aß ni texkat 
uvaß maßt ipaxsalkat itzibßlal 
u Cristo, tan aß nisaß unqßa 
uxhchileß uvaß la oksal iqßii taßn 
unqßa tenameß.
17 As la val sete:

Asoj aß nisaß umaj uxhchil 
uvaß la oksal iqßii,

As aß u Kubßaal Tiixheß la 
oksan iqßii, tißk u yoleß.

18 Tan jit u uxhchileß la kßulpi 
uvaß ni toksa jeß iqßii. Pet aß u 
uxhchileß uvaß ni toksal iqßii taßn 
u Tiixheß.

11  1 As aß ni valeß uvaß la 
ekuy unbßooj in tiß kaßt 

unqßa yoleß uvaß tuk val bßen sete 
tiß u vijleßmeß uveß at setiß, as 
kamal yeßxhkam la etoksa stuul.
2 Tan an chit u Tiixheß kat aqßon 
u vijleßmeß tukß vuntxumbßaleß 
tiß voksat vaama setiß. As alel 
veßteß setiß svaßn uvaß taßn kuxh 
u Cristoeß la etoksa etaama stiß, 
aqßal uvaß yeßl veßt epaav tul la 
oon ex vatz u Cristo, echeß toon 
umaj qßopo ixoj xeß itzumel.
3 As nitxumun vaama setiß, 
vitzßin vatzik. As aß ni valeß uvaß 
yeß la ebßan etetz echeß uveß kat 
ibßan u Evaeß tul kat maxtibßeli 
taßn u txßißlanajeß uvaß kat ibßensa 
tibß txßißlatxooil. As echenik 
ebßaneß, tan jit kuxh nim la 
yansal vetxumbßaleß uvaß kßujleßl 
tiß u Cristo, tan aß ni valeß uvaß jik 
chit kßujleßl ekßußl tiß Aak.
4 As tul ni toon umaj uxhchil 
sexoßl as nekßuleß tiß talat umaßtoj 

bß 11.14 Aß isuuchil u yoleß tu yolbßal griego: umaj u ángel tetz u sajeß.

yol sete, kßuxh jit u Jesúseß ni 
tal u uxhchileß echeß uvaß kat 
qal sete. As kßuxh jit u Tiixhla 
Espíritueß ni tal u uxhchileß 
sete, as mitaßn u bßaßnla yoleß ni 
taleß uvaß kat enima bßaxa, pet 
yeßxhkam kuxh netal stiß.
5 As kßuxh ni toksa tibß chajnaj 
nimla apóstolil, as yeßl chajnaj at 
pal koj vitxumbßaleß sviß.
6 As kßuxh jit bßaßn unyoloneß, as 
at untxumbßal taßn u Tiixheß. As 
ootzimal chit setaßn, tan jatpajul 
kuxh kat unkßuch sete uvaß at 
untxumbßal taßn Aak.

7 As ex la alon moj vaßlexh kat 
unbßana tul kat unpaxsa u bßaßnla 
yoleß tiß u Tiixheß sexoßl, tan yeß 
kat voksa unqßii tiß unjajat umaj 
lochbßal sete. Pet aal kat voksa 
eqßii tiß unlochat ex.
8 As aal kat unkßul puaj te unqßa 
qitzßin qatzikeß tu unjoltu unqßa 
tenameß tiß uvaß la unpaxsa u 
bßaßnla yoleß sexoßl.
9 As kam uvaß nikat isaßvit 
sviß tul uvaß atik in sexoßl, as 
yeßxhkam kat unjaj sete, tan 
tul kat ul iqßelu in unqßa qitzßin 
qatzikeß uvaß kat tzaa tu u 
Macedonia, as chajaakeß kat ul 
aqßon sve kam uvaß nik isaßvit 
sviß. Estißeß yeßl umaj lochbßal kat 
unjaj sete. As echattel kuxh tuk 
unbßaneß.
10 As ootzimal svaßn uvaß aß 
isuuchil u jikla yoleß tiß u Cristo, 
uvaß at veßt tu u vaanxelaleß. As 
ootzimal svaßn unpajte uvaß yeßl 
umaj ex uvaß eyen ex tu u Acaya, 
uvaß la eesan u chiibßichileß uvaß 
at tu u vaanxelaleß tan tiß uvaß 

yeßxhkam kat unjaj sete tul uvaß 
atik in sexoßl.
11 As yeßle uvaß ex koj yeß nunsaß 
ex tul ni val unqßa yoleß tiß uvaß 
yeß la unkßul umaj lochbßal vetz 
sete. ¡Pet ootzimaleß taßn u 
Tiixheß uvaß xoßn chit ex sve!

12 As latel chit unbßaneß uvaß 
yeßl lochbßal vetz la unjaj sete, 
aqßal uvaß yeß la chee iyol unqßa 
uxhchileß uveß ni toksa jeß iqßii tiß 
ibßanat tibß eela tukß u vijleßmeß.
13 Pet nu kuxh toksa jeß tibß 
unqßa uxhchileß apóstolil tiß u 
Cristoeß. As kßuxh ni toksa tibß 
chajnaj lochol etetz, pet nu kuxh 
ichuli tibß chajnaj tukß u tijleßmeß.
14 As yeß la sotz veßt ekßußl stiß, 
tan echat nibßan u Satanás, tan 
ni toksa tibß naj echeß umaj u 
ángel. bß

15 Estißeß uvaß yeß la sotz ekßußl tul 
uvaß ni toksa tibß unqßa uxhchileß 
bßaßnla aamail uvaß ni bßanon u 
vaßlexheß. As aß uxhchileß uvaß la 
ul u kßaxkßoeß stiß.

Niyolon u Pablo 
tiß u kßaxkßoeß uveß nipalebße
16 As aß ni valeß uvaß yeß la 

etal sviß uvaß yeßl untxumbßal 
ati. As kßuxh at uxhchil ni alon 
sviß uvaß yeßl untxumbßal ati, pet 
ekßultaj kuxh in tijikil, aqßal uvaß 
la uch unjeßsat unbßooj vibß tiß u 
vijleßmeß.
17 As ootzimaleß svaßn uvaß yeßl 
kuxh itxaßk u jeßsaibßeß uveß 
ni valeß, tan aßeß nibßan unqßa 
uxhchileß uvaß yeßl itxumbßal ati. 
As jitßeßch ni tal u Kubßaal Tiixheß 
uvaß ech la kubßaneß.

18 Pet yeß saach unqßa uxhchileß 
uvaß nijeßsa tibß tukß vichißoleß 
uveß nibßaneß. Estißeß antu veßt in 
la unjeßsa veßt vibß tiß u vijleßmeß, 
echeß uveß nibßan unqßa uxhchileß.
19 As kßuxh at etxumbßal netal jeß 
sete, ¡as nekuy unqßa uxhchileß 
uveß at sexoßl uveß vaßlexh kuxh 
itxumbßal!
20 As nekuy unqßa uxhchileß uvaß 
kam kuxh ni tulbße ex, tan at 
uxhchil ni oksan ex tiß enimat 
unqßa itxumbßal chajnajeß. As 
kam kuxh nijaj chajnaj sete. As 
nimaxtibße ex chajnaj. As nim 
chit ni toksakat tibß chajnaj tiß 
ijeßsat tibß. As niyoqß ex chajnaj 
eela kuxh stukß uvaß evatz 
nitzßichpu taßn qßabß.
21 Pet esotzsataj unpaav, tan tiß 
uvaß yeßl iyakßil vunyoleß uvaß kat 
val sete echeß uvaß ni tal chajnaj 
sete.

Pet ech koj tuk unbßan cheel, 
tan la unjeßsa veßt vibß echeß 
uvaß nibßan chajnaj, kßuxh ech 
unyoloneß echeß umaj uxhchil 
uvaß yeßl itxumbßal ati.
22 As kßuxh hebreo chajnaj, as 
echat in. As tiaal Israel chajnaj. 
As echat in, tan in tiaal Israel. 
As tiaal Abraham chajnaj. As 
echat in, tan in tiaal Abraham 
unpajte.
23 Asoj ikßam u Cristo chajnaj, as 
echat in, tan in ikßam u Cristo. 
As at pal u vijleßmeß tiß chajnaj. 
(¡As vaßlen kuxh nunbßaneß 
nunnacheß, tiß unjeßsat vibß!) As 
yeß nilejon uveß nibßan chajnaj 
tiß uveß nunbßaneß, tan jatpajul 
kuxh kat oksal in tu u kaarsa 
tiß unpaxsat u bßaßnla yoleß tiß 
u Cristo. As jatpajul kuxh kat 

qßospu veßt in taßn tzßußm; jatpajul 
kuxhtuß uvaß bßiit kuxh yeß kat 
kam in tiß uvaß nimamal u Cristo 
svaßn,
24 tan oßpajuul kat qßospu veßt 
in taßn tzßußm taßn unqßa tiaal 
Israeleß uvaß ni ixvan u Jesúseß. 
As vinaj bßelelaval (39) qßosbßeßm 
kat bßanax sve chajpaj.
25 As oxpajul kat qßospu veßt in 
taßn tzeß. As unpajte kat sutil 
kßubß sviß. Oxpajte uvaß kat ok in 
tu u barco, as kat bßen in xeß u 
mareß. As ibßan unpajul umaßl qßii 
as umaßt aqßbßal kat kaa in viß u 
mareß.
26 As tul nikat unxaan tulaj 
unqßa tenameß as tul nikat 
unqßaxi unqßa nimla aßeß tiß 
ipaxsal u bßaßnla yoleß, as yeß 
saach unqßa kßaxkßoeß nikat 
unpalebße taßn unqßa elqßomeß, 
tukß unjoltu unqßa tiaal Israel as 
tukß kaßt unqßa jit tiaal Israel. As 
kßuxh tu u tenam, as kßuxh tu 
umaj atinbßal uvaß yeßl uxhchil 
at stuul as moj viß u mareß, as 
mamaßla kßaxkßo kat unpalebße. 
As kat unpalebße kßaxkßo taßn 
unqßa uxhchileß uvaß nu kuxh 
toksa tibß niman tetz u Jesúseß.
27 As nikat unpalebße kßaxkßo 
taßn unqßa aqßoneß, tan kat kool 
in staßn. As jatpajul kuxh yeß 
kat vat in. Nikat unkuy vaßy 
tukß tzajitzißl tiß uvaß yeßlik 
vechbßubßal atike. Jatpajul kuxh 
nikat unkuy cheßv, tan nikat 
isaßvit oksaßm sviß.

28 As jit kuxh taßneß nunpalebße, 
tan jun qßii nixaan veßt vaama 
tiß vitzßat unqßa qitzßin qatzikeß 
uveß ni niman u Jesús tulaj unqßa 
tenameß skajayil,

29 tan tul uvaß ninach umaj 
qitzßin qatzik uvaß yeßl chit 
iyakßil u taanxelaleß ati, as texh 
in nunnacheß tul uvaß ni vabßi u 
yoleß stiß. As tul uvaß nimaxtibßel 
umaj qitzßin qatzik tiß ipaavineß, 
as ni tul unviß tiß uveß nibßanax 
ste.

30 As ni vileß uvaß techal chit 
la unjeßsa vibß. As aß la unjeßsakat 
vibß tiß unqßa veeß yeß nuntxßol 
unbßanat sunjunal.
31 As aß u Tiixheß, viBßaal u 
Kubßaal Jesucristoeß uveß ni 
toksal iqßii tiß chit ibßeneß, as 
ootzimal taßn Aak uvaß yeßl yol 
nunchuli.
32 As tul uvaß atik in tu u tenam 
uvaß Damasco, as tal veßt u bßanol 
ivatz u ijlenaaleß uvaß Aretas, 
ixeep unqßa bßeyeß tu u tenameß 
skajayil tiß untxeypeß.
33 As kat aqßax kuß in tu umaßl u 
nimla xußk tiß vel chßußl tu umaßl 
u tokebßal saj, tan atik ok tapiaal 
tiß u tenameß. As kat aqßax kuß 
tzan in taßn ijvil tu txßavaß. As kat 
ooj veßt in. As yeß kat txeypu veßt 
in taßn u bßanol ivatz u ijlenaaleß.

Niyolon u Pablo 
tiß umaßl u kßaxkßo 

uvaß echeß vokkin chßißx

12  1 As kßuxh yeßxhkam 
kuxh la untxßak tukß 

unyoloneß, as techal chit tuk 
unjeßsa bßiitoj vibß. As tuk val 
sete tiß unqßa veeß uvaß kat ikßuch 
tibß sve, as tiß unqßa txumbßaleß 
uveß kat ikßuch u Kubßaal Jesúseß 
sve.
2 As kat ibßanlu kaalaval yaabß 
vootzit umaßl u qitzßin qatzik uvaß 
nimamal u Cristoeß staßn. As kat 

eqßol jeß tu toxvu almikaß. Yeß 
vootzaj moj tukß vichißoleß as moj 
jit tukß vichißoleß kat bßenkat, pet 
taßn kuxh u Tiixheß ootzin tetz.
3 As vootzajleß u najeß taßn kuxheß 
tan yeß vootza moj tukß vichißoleß 
as moj jit tukß vichißoleß taßn 
kuxh u Tiixheß ootzin tetz.
4 As kat eqßol jeß u najeß tu 
almikaß, as kat tabßi veßt naj 
kaßl unqßa achvebßalla yol uvaß 
yeßxhebßil la txßakon talpeß.
5 As nuntxßuktxun tiß u najeß, ech 
koj veßt in tan la voksa veßt unqßii 
tiß unqßa veeß yeß nuntxoleß.
6 As kßuxh la unjeßsa vibß tiß 
unqßa veeß kat vila, as jit vaßlexheß 
uvaß la valeß, tan an chiteß u yoleß 
uvaß la valeß. Pet yeß la unbßaneß, 
tan yeß nunsaß uvaß la oksal 
unqßii tiß unqßa vaaß kat unbßan 
tukß uvaß kat vala.
7 As tiß uvaß yeß la unpaasa vibß 
tiß uvaß kam kat bßex vila, as 
estißeß nunpalebße unqßa kßaxkßoeß 
uvaß echeß umaj chßißx uvaß kat 
ok tiß vunchißoleß. As yeß ni teleß. 
As aß u Satanáseß kat aqßon tzan 
u kßaxkßoeß sviß, tiß uvaß yeß la 
unpaasa vibß tiß unjeßsat vibß.
8 As oxpajul kat unjaj kuybßal te 
u Kubßaal Jesúseß uvaß la teesa 
Aak u kßaxkßoeß sviß.
9 As ech kat tal Aak ileß sve: 
«Kßujbßaß akßußl tiß vunbßaßnileß uvaß 
at sakßatz, tan aß nunkßuchkat 
vunyakßileß te unqßa uxhchileß 
uvaß nipal stuul uvaß yeßxhkam 
nitxßol ibßanat sijunal,» tißk Aak 
tal sve. Estißeß uvaß la unjeßsa vibß 
tiß unqßa veeß uvaß yeß nuntxßol 
unbßanat sunjunal, tan tul uvaß 
ech nunbßaneß, as nikßuch u Cristo 
viyakßileß sve tiß ilochat in Aak.

10 Estißeß vaßl untxuqßtxuneß, 
tul uvaß nunnacheß uvaß yeß la 
untxßoleß, as tul uvaß nunyoqßpeß, 
as nunpalebße kßaxkßo, as moj 
nixaansal vaama. As kam kuxh 
itzaßlalil nunpalebße tiß u Cristo, 
as tul uvaß nunnacheß uvaß yeß la 
untxßoleß, as Aak ni aqßon iyakßil 
u vaanxelaleß.

11 As ech unyoloneß sete echeß 
iyolon umaj uxhchil uvaß yeßl 
itxumbßal ati. As eqßaqßal kuxhtuß 
uvaß ech kat unbßaneß, tan aal 
bßaßneß uvaß ex koj kat alon u 
yoleß sviß te unqßa uxhchileß tiß 
etoksat unqßii. As jit koj in kat 
alon, tan at paleß u vijleßmeß tiß 
unqßa uxhchileß uveß ni toksa jeß 
tibß apóstolil, kßuxh yeßxhkam 
nuntxßol unbßanat sunjunal.
12 As tul atik in sexoßl, as kat 
unkßuch u vijleßmeß sete uvaß in 
apóstol, tan kat etil unbßanat 
unqßa kßuchbßal tetz u tijleßm u 
Tiixheß tukß unqßa veeß uvaß kat 
unbßana uvaß kat teqßo etaama 
staßn. As nim vaama kat unbßana 
tul atik in sexoßl.
13 Asoj vaßlexh kat unbßan sevatz, 
as esotzsataj unpaav, tan jitßeßch 
kat vulbße exeß echeß kat ibßan 
unjoltu unqßa qitzßin qatikeß, tan 
kat unjaj lochbßal vetz te chajaak. 
Pet tul uvaß atik in sexoßl, as yeßl 
lochbßal vetz kat unjaj sete. Asoj 
kat yan etaama sviß tiß uvaß yeß 
kat unjaj u lochbßaleß sete, as 
¡esotzsataj unpaav stiß!

Ni tal u Pablo iqßelut 
unqßa aa Corinto titoxpa

14 As nunbßan veßt vucheß tiß 
bßen unqßelut ex titoxpa. As tul 
la oon in sexoßl, as yeß la etitzßa 

unlochpeß, tan jit u txßiibßal eqßiieß 
ni vileß. Pet exeß ni vitzßa ex, tan 
ech etatineß sunkßatz echeß tatin 
unqßa talaj intxaßeß kßatz ibßaal, 
tan jit unqßa talaj intxaßeß ni 
kßuulan vibßaaleß. Pet aß u bßaalaeß 
kßujleßle tiß ikßuulat unqßa italaj 
intxaßeß.
15 As ayaßl chit unkßußl la vaqß 
u txßiibßal unqßiieß skajayil 
tiß unlochat ex. As ayaßl chit 
unkßußl la vaqß vibß setiß tukß 
vuntiichajileß. As maas chit xoßn 
ex sve. ¿As kam qßi uvaß jit ayaßl 
ekßußl nexoßni in?

16 As yeßxhkam unbßooj kat 
vitzßa uvaß la etaqß sve. Pet at 
ex ni alon sviß uvaß kat kuxh 
unmaxtibße ex tukß vunpasan 
tziilla txumbßaleß tiß veesat 
unbßooj puaj teqßabß.
17 As yeßl ex kat unmaxtibße ex, 
tul kat unchaj bßen unqßa qitzßin 
qatzikeß sexoßl.
18 ¿As moj kat bßex imaxtibße ex 
u Tito, tul kat unchaj bßen sexoßl 
tukß umaßt u qitzßin qatzikeß? As 
ootzimal setaßn uvaß eela kuxh 
itxumbßal u Tito kat ibßana tukß 
vuntxumbßaleß tul uvaß atik 
sexoßl.

19 ¿As ma aß netitzßa uveß 
tiß kuxh unqßalat vibß vatz 
unqßa yoleß uvaß nitalpu sviß 
nuntzßibßakat bßen unqßa yoleß 
sete? As jit stißeß nuntzßibßakat 
bßen sete. Pet vatz u Tiixheß ni 
valkat unqßa yoleß sete, tan umaßl 
kuxh kuyol tukß u Cristoeß setukß. 
Estißeß, vitzßin vatzik uvaß xoßn 
chit veßt ex sve, as kam kuxh 
unqßa veeß nu kubßan sexoßl tukß u 
Tito, as aß nu kusaß uvaß la yakßin 
veßt vetaanxelaleß kßatz u Tiixheß.

20 Pet nitxumun vaama setiß, tan 
ni vitzßa uvaß tul la oon in sexoßl, 
as jitßeßch vetxumbßaleß la ibßaneß 
echeß uvaß ni vitzßa. As mitaßn 
vuntxumbßaleß la ibßan sevatz 
echeß uvaß nesaß sviß, tan ni vitzßa 
uvaß kamal at exoßl sevatzaj. As 
moj nichßoßnsa tibß etaama; as 
moj ni tul eviß; as moj netixva 
etibß sevatzaj; as moj ni teesa 
tibß eqßii sevatzaj; as moj nechij 
yolineß; as moj nejeßsa etibß; as 
moj aß kuxh nebßaneß uvaß yeß 
nibßancheß.
21 As ni vitzßa uvaß tul la oon in 
sexoßl unpajte, as la chßixvu veßt 
in vatz u Tiixheß. As la oqß veßt 
in taßn txumußm, tan tiß uvaß at 
ex uvaß antel kuxh epaavineß 
vatz Aak. As yeßl ex nekßaxa 
etibß tiß u vaßlexheß uvaß nebßaneß 
tiß ebßanataß kam uvaß nisaß 
vechißoleß as tiß eyansat etibß tukß 
umaßt uxhchil.

13  1 As itoxpa unqßelut veßt 
exeß u vaaß. As ech la 

ibßan kaßvoßj moj oxvoßj uxhchil 
tiß bßen talat isuuchil umaj yol, 
echeß uvaß ni tal u yoleß uvaß 
tzßibßamal kan:

Tukß iyol kaßvoßj uxhchil moj 
oxvoßj uxhchil uveß la alon 
isuuchil tiß ixochoneß, as la 
nimali, tißk u yoleß.

2 As echat chit la ibßaneß tul 
la oon in sexoßl, tan alel veßteß 
sete svaßn uvaß la oon in sexoßl 
unpajte. As kßuxh yeßl in at in 
sexoßl cheel, as la chit val veßt 
sete unpajte. Tul uvaß la oon 
in sexoßl titoxpa, as techal 
la voksa vepaaveß stuul tiß 
unbßanat esuuchil, jankßal ex 
uveß kat paavin ex naßytzan as 

tukß unjoltu ex uvaß yeß neyaßsa 
epaavin cheel,
3 tan at ex ni alon uvaß la 
unkßuch sete uvaß aß u Cristoeß ni 
aqßon u vijleßmeß tiß valat unqßa 
yoleß sete. As yeßle uvaß yeßl koj 
iyakßil viyol Aakeß uvaß kat alpu 
sete. Pet at viyakßil Aakeß sexoßl.
4 As kßuxh kat eesal iqßii u 
Cristoeß, tul kat yatzßax Aak vatz 
u kuruseß, as ech koj cheel, tan 
isleßl Aak taßn viyakßil u Tiixheß. 
As echat in, tan kßuxh ni teesal 
unqßii echeß uvaß kat ulbßel Aak, 
as tukß viyakßil u Tiixheß as isleßl 
in sexoßl tukß u vijleßmeß, echeß u 
tijleßm u Cristo.

5 As ebßantaj teviß ma nimamal 
u bßaßnla yoleß tiß u Cristo setaßn, 
pet moj yeßle. As etitzßataj etibß. 
¿Moj yeß ootzimal setaßn uveß 
at veßt u Jesucristoeß sekßatz? 
Asoj nimamal u bßaßnla yoleß 
setaßn, as aßeß ni kßuchun uvaß at 
Aak sekßatz. Pet asoj yeß nesaß 
enimataß, as yeßl Aak at sekßatz.
6 As nunsaß uvaß la etootzi uvaß at 
veßt u Jesucristo sukukßatz.
7 As nu kunach Tiixh setißaj, aqßal 
uvaß yeß la etoksa etibß tiß enimat 
unqßa vaßlexheß. As jit tiß uvaß la 
ilpu veßteß uvaß at veßt u Cristoeß 
sukukßatz uvaß nu kunachkat 
Tiixh setiß. Pet tiß uvaß la enima 
u bßaßneß, kßuxh la alpu sqiß uvaß 
yeßl u Cristo at sukukßatz.
8 As yeß la uchi uvaß la kumaj 
ex tiß ebßanat u jikeß. Pet aal la 
kuloch ex tiß enimataß.
9 As tul uvaß nebßan u jikeß, as 
nu kuchiibßeß. As jit tzßajinal la 
kuyaa ex tukß u qijleßmeß. Estißeß 
nu kunach Tiixh setiß tiß uvaß 
bßaßn etatineß la ibßaneß.

ch 13.12 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

10 As nuntzßibßa bßen u ußujeß 
sete bßaxa tul uvaß yeßxnaj bßen 
vilat ex unpajte, aqßal uvaß yeß la 
unkßaxbßisa ex tukß u vijleßmeß, 
tul la oon in sexoßl, tan kat taqß 
u Kubßaal Jesús u vijleßmeß tiß 
eyakßinsaleß sevatzaj. As jit tiß 
eyansaleß.

Nitzojpisa u Pablo itzßibßat 
bßen u ußujeß tu u Corinto

11 Tuk untzojpisa veßt unyolon 
sete, vitzßin vatzik. Yeß txumun 
ex. Pet echuktaj txumbßal tiß uvaß 
bßaßn etatineß sevatzaj tiß enimat 
unqßa yoleß uveß ni val sete. As 
unvatzuloj vetxumbßaleß sevatzaj. 

As la atin u Tiixheß sexoßl uveß ni 
xoßnin oß, tan Aakeß ni aqßon sqe 
uvaß bßaßn qatin sukuvatzaj.
12 As ayaßl chit ekßußl la etiixhi 
etibß tan ex veßt niman tetz u 
Tiixheß. ch

13 Ni taqß bßen unqßa qitzßin 
qatzikeß itzii sete uvaß at 
sunkßatz.

14 Aß vibßaßnil u Kubßaal 
Jesucristo la atin setißaj. As 
aß u Tiixheß la txumun evatz, 
tan xoßn chit ex te Aak. As aß 
u Tiixhla Espíritueß la lochon 
ex, aqßal uvaß unvatzul kuxh 
vetxumbßaleß la ibßan sevatzaj. 
An chiteß. 

